
KUALA LUMPUR (28 MAC 2022) - Suruhanjaya Hak Asasi Manusia Malaysia (SUHAKAM)
dan Suruhanjaya Hak Asasi Manusia Kebangsaan Nepal (NHRCN) hari ini telah memperbaharui
Perjanjian Persefahaman (MoU) tentang Hak Pekerja Migran dan Orang yang Menetap di kedua-
dua Negara untuk tempoh dua tahun.

MoU yang pada pertama kali ditandatangani pada 14 November 2019 di Nepal kemudiannya
disambung setahun lagi pada 17 Disember 2020 sebagai respons kepada sekatan berikutan
pandemik COVID-19. Pembaharuan MoU ini akan membantu meningkatkan kerjasama bagi
mempromosi dan melindungi hak pekerja migran dan mereka yang menetap di kedua-dua negara
melalui pertukaran maklumat, komunikasi dua hala berkaitan aduan, pemantauan bersama, kajian
dan sebarang aktiviti lain.

Setakat ini, melalui MoU ini SUHAKAM mengadakan beberapa aktiviti seperti libat urus dengan
badan bukan kerajaan (BBK) dan organisasi masyarakat sivil (CSO) bagi menangani isu-isu
melibatkan pekerja Nepal, libat urus dengan Kedutaan Nepal di Kuala Lumpur dan menyiasat kes
aduan pelanggaran hak asasi manusia yang dihadapi oleh pekerja migran termasuk kematian
pekerja Nepal.

Keterlibatan bersama CSO dan Kedutaan Nepal merupakan antara hasil positif daripada MoU ini.
Melalui MoU ini, kedutaan boleh berkongsi maklumat dan statistik berkenaan pekerja Nepal di
Malaysia dengan SUHAKAM. Melalui MoU ini juga, NHRCN mempromosi SUHAKAM sebagai
salah satu rakan kongsi dalam menangani isu hak asasi manusia pekerja migran di Malaysia
melalui media mereka seperti pengumuman radio. Ini membolehkan NHRCN untuk menyebarkan
maklumat kepada warga Nepal di Kawasan pedalaman.

Oleh itu, pembaharuan MoU dan Pelan Tindakan yang telah dikemas Kkini, serta kelonggaran
Prosedur Operasi Standard (SOP) oleh Kerajaan yang sedang beralih ke fasa endemik akan
membolehkan kedua-dua pihak untuk kembali meneruskan aktiviti yang dirancang yang telah
tertangguh akibat daripada pandemik COVID-19.

Selain daripada penandatanganan MoU dengan SUHAKAM, NHRCN juga akan mengadakan
lawatan rasmi di Kuala Lumpur, Malaysia dari 28 Mac 2022 hingga 1 April 2022 untuk melawat
penjara dan berjumpa dengan komuniti Nepal, CSO dan agensi utama yang bekerja dalam isu
berkenaan hak asasi pekerja migran di Malaysia.

